
Jónatan Hermannsson, Þórdís Anna Kristjánsdóttir og Valur Norðri Gunnlaugsson 
 
 

Forsoðnar kartöflur 
yrki og áburður 

 
 

 
 
 
 

Landbúnaðarháskóli Íslands og Matvælarannsóknir Íslands (Matís ohf) 
Janúar 2008 

 



Forsoðnar kartöflur, yrki og áburður 

Jónatan Hermannsson, Þórdís Anna Kristjánsdóttir og Valur Norðri Gunnlaugsson 
Landbúnaðarháskóla Íslands og Matvælarannsóknum Íslands (Matís ohf) 

 

Yfirlit 

Framleiðsla á kartöflum, sem ætlunin er að selja afhýddar í neytendaumbúðum, gerir 
sértækar kröfur til hráefnis.  Kostur er að kartöflur séu sem flestar undir grasi og 
jafnstórar.  Þær þurfa að vera vel lagaðar og augu grunn til þess að sem minnst tapist við 
skrælingu.  Eins þurfa þær að vera þurrefnis- og sterkjuríkar og ensímvirkni þeirra þarf að 
vera lág, því annars geta vandamál komið upp á vinnslustiginu. 

Markmið þessarar rannsóknar var að finna leiðir til að rækta hráefni í forsoðnar kartöflur.  
Rannsóknin var hvort tveggja ræktunartilraun á Tilraunastöðinni á Korpu og 
vinnslutilraun hjá Matís ohf. 

Í tilrauninni á Korpu var borinn saman mislangur sprettutími, mismunandi áburður og tíu 
yrki.  Munur milli yrkja reyndist marktækur í öllum mældum eiginleikum, munur milli 
sprettutíma fannst einungis í uppskeru, en mismunandi áburður hafði hvergi áhrif..  
Vinnslutilraunir sýndu, að yrki þau, sem mest hafa verið ræktuð hérlendis undanfarin ár 
henta illa til forsoðningar meðal annars vegna mikillar ensímvirkni. 

Ekki verður þó með góðu móti dregin endanleg ályktun af þessari rannsókn, því að útsæði 
var ekki staðlað og reyndar mjög misgott.  Úr þessari tilraun hefur verið tekið útsæði af 
staðlaðri stærð, tilbúið til nota næsta sumar. 

 

Inngangur 

Til svonefndrar forsoðningar eru valdar fremur smáar kartöflur og allar af sömu stærð.  
Þær eru afhýddar hráar og settar í lofttæmda og loftþétta plastpoka.  Í pokunum eru þær 
soðnar og í sömu pokum boðnar til sölu.  Þessi meðferð gerir miklar kröfur til hráefnis. 
1.  Hvert gras þarf að gefa margar kartöflur.  Hægt er að velja uppskerutíma þannig, að 
kartöflur náist af réttri stærð.  Fáar kartöflur undir grasi, þótt stórar geti orðið, henta alls 
ekki.  Fjöldi kartaflna undir grasi ræðst af erfðum og umhverfi.  Ný yrki bætast jafnt og 
þétt á markaðinn og nauðsyn ber til að kanna hvernig þau bregðast við íslenskum 
aðstæðum.  Þekkt er líka, að misstórir skammtar af einstökum áburðarefnum geta haft 
áhrif á fjölda kartaflna undan grasi en þau áhrif eru lítt könnuð í tilraunum hérlendis. 
2.  Þurrefnisinnihald er algjört lykilatriði varðandi frekari vinnslu á kartöflum.  
Þurrefnisinnihaldið þarf að vera vel yfir 20% og erlendis er miðað við að þurrefni sé í 
kringum 24%.  Þurrefnishlutfall er bæði arfbundið og þar með breytilegt eftir yrkjum og 
einnig háð áburði og næringarástandi jarðvegs.  Í rannsókninni „Gæði grænmetis á 
íslenskum markaði 1998–1999“ (Valur N Gunnlaugsson og Ólafur Reykdal, 2000) kom í 
ljós, að Premier-afbrigðið hafði þurrefnisinnihald að meðaltali 18,4% og þótti það allt of 
lágt til vinnslu.  Sambærilegar tölur fyrir Gullauga og Rauðar íslenskar voru 20,6 og 
20,4%.   Í tilraunum Hólmgeirs Björnssonar 2004 í sand- og malargörðum mældist 



þurrefnishlutfall Gullauga á bilinu 19,8 til 25,8%, minnkandi með auknum nituráburði, 
annars talsvert breytilegt milli bæja (Jarðræktarrannsóknir 2004.  Rit LbhÍ nr. 6). 
3.  Kartöflurnar þurfa að vera reglulegar í laginu og augun grunn til þess að hægt sé að 
afhýða þær með vélum án þess að rýrnun verði úr hófi.  Þar bregðast bæði Gullauga og 
Rauðar íslenskar.  Augað í þeim situr svo djúpt, að til þess að ná því þarf að skræla af 
kartöflunni 25–40% og í sumum tilvikum 55%, ef flokkunin á kartöflunum fyrir vinnslu 
er ekki viðunandi (Valur N. Gunnlaugsson). 

4.  Ensímvirkni í kartöflunum verður að vera sem minnst.  Sé hún einhver að ráði, er 
hætta á að brúnn vökvi myndist í pakkningum og er það afar fráhrindandi. 

 

Ræktunartilraun, framkvæmd 

Tilraun var gerð á Korpu sumarið 2007 og valinn staður á dæmigerðu mólendi.  Sett var 
niður 25. maí.  Landið var fínunnið og hryggir gerðir fyrirfram.  Úðað var með Afaloni til 
að verjast illgresi og með Shirlani þrívegis sem fyrirbyggjandi vörn gegn kartöflumyglu. 

Bil milli hryggja var um 75 sm, 20 sm milli kartaflna, tveir hryggir saman í reit og 16 
kartöflur settar niður í hvern.  Við uppskeru voru 10 grös tekin úr hverjum reit, sem næst 
miðju hans.  Reitir voru þannig 1,5 × 1,6 m eða 2,4 m2 að flatarmáli, en uppskerureitur 
samkvæmt framansögðu aðeins 1,5 m2 þar af.  Eins og áður segir voru bornir saman tveir 
mismunandi sprettutímar, þrír áburðarskammtar og tíu yrki.  Samreitir voru tveir og reitir 
því 2×3×10×2 eða 120 alls. 

Sprettutími var í stórreitum.  Tekið var upp 20. ágúst og 11. september.  Sprettutími var 
því 87 og 109 dagar.  Nokkurn veginn samfelldur þurrkur var í sex vikur frá 10. júní til 
20. júlí.  Hann mun hafa haft einhver áhrif á uppskeru, en þó ekki eins mikil og óttast var. 

Áburðarliðir voru í millireitum.  Bornir voru saman þrír mismunandi áburðarskammtar.  Í 
fyrsta lagi var staðaláburðurinn einn saman, það voru 750 kg af Garðáburði á hektara eða 
90N-37P-105K.  Í öðru lagi var aukaskammtur af fosfór, 30 kg P/ha í þrífosfati, til 
viðbótar við staðaláburðinn.  Í þriðja lagi var aukaskammtur af nitri, 30 kg N/ha í 
kalkammon, ofan á staðaláburðinn.  Öllum áburði var dreift ofan á hryggina eftir 
niðursetningu. 

Yrkin tíu voru í smáreitum.  Útsæði var bæði misstórt og misgott og fyrirfram var séð, að 
ekki næðist réttlátur samanburður milli allra yrkjanna.  Útsæði af yrkjunum Arrow, 
Madeleine, Matador, Riviera og Sofia kom beint frá Hollandi.  Það var stórt (þvermál 
>50 mm) og vel útlítandi.  Útsæði af yrkjunum Belana, Inova og Piccolo star var fengið 
frá Markúsi Ársælssyni í Hákoti í Þykkvabæ.  Útsæðið var stórt og vel útlítandi af þeim 
tveimur fyrrnefndu, en smátt og lítilfjörlegt af Piccolo star.  Útsæði af staðalyrkjunum, 
Premier og Gullauga, var keypt frá Þórustöðum í Eyjafirði og reyndist afar smátt 
(þvermál � 35 mm). 

Strax eftir upptöku voru kartöflurnar vegnar og staflað í þurra og kalda geymslu og 
geymdar þar undir yfirbreiðslu.  Þær voru síðan flokkaðar, vegnar, sterkja mæld og 
þurrefni dagana 22. og 23. október.  Þá höfðu þær lést um 9% frá upptöku.  Þungatölur úr 
vigtuninni í október eru hvarvetna látnar gilda í þessu uppgjöri.  Þurrefnishlutur var 
ákvarðaður á sex kartöflum af meðalstærð úr hverjum reit, þær voru skornar í sneiðar og 



þurrkaðar í ofni við 80°C.  Sterkja var ákvörðuð á um það bil einu kg af kartöflum úr 
hverjum reit.  Við þá ákvörðun eru kartöflurnar vegnar þurrar fyrst og síðan í vatni og 
sterkjan reiknuð út eftir eðlisþyngd kartaflanna. 

 

Ræktunartilraun, niðurstöður 

Milli áburðarliða fannst ekki marktækur munur í nokkurri mældri stærð.  Um samspil var 
heldur ekki að ræða.  Í þessu landi, tiltölulega frjósömum móajarðvegi á Korpu, virtist 
staðaláburðurinn sem sagt fullnægjandi.  Því var öllum uppskerutölum úr mismunandi 
áburðarliðum slegið saman og með því fjölgaði samreitum í tilrauninni úr 2 í 6. 

Mikill uppskerumunur var eftir uppskerutímum.  Grös féllu ekki þá 22 daga, sem voru á 
milli upptökutíma og kartöflur bættu miklu við sig.  Ekki var eingöngu um það að ræða 
að kartöflur stækkuðu, heldur hafði tíndum kartöflum fjölgað líka.  Niðurstöður eru birtar 
hér í 1. og 2. töflu: 

 

1. tafla.  Uppskera eftir upptökutíma, meðaltal yrkja.  Frítölur fyrir skekkju eru 97. 
 
 
 Uppskera, fersk Kartöflur Þurrefni Sterkja Uppskera 
Tekið upp g undir grasi t á ha fj. undir grasi % % t þe.á ha 
 
20 ágúst 214 14,2 5,92 18,6 14,6 2,63 
11. sept. 317 21,1 6,75 18,8 14,9 3,97 

Meðaltal 266 17,7 6,33 18,7 14,7 3,31 
Staðalfrávik 50 3,3 1,27 1,2 0,9 0,65 
 

 

2. tafla.  Fjöldi kartaflna í einstökum stærðarflokkum eftir upptökutíma, meðaltal yrkja.  
Frítölur fyrir skekkju eru 97. 
 
 
 Fjöldi kartaflna undir grasi, flokkaðar eftir þvermáli 
Tekið upp > 55 mm 45–55 mm 35–45 mm < 35 mm alls 
 
20. ágúst 0,23 0,98 2,13 2,58 5,92 
11. sept. 0,67 1,43 2,28 2,38 6,75 

Meðaltal 0,45 1,20 2,20 2,47 6,33 
Staðalfrávik 0,32 0,44 0,67 0,93 1,27 
 

Munur milli uppskerutíma var marktækur, hvað varðaði uppskeru og heildarfjölda 
kartaflna undir grasi.  Einnig hafði kartöflum í tveimur stærri flokkunum (þvermál > 45 
mm) fjölgað marktækt milli uppskerutíma.  Í smærri flokkunum tveimur (þvermál < 45 
mm) hafði fjöldi kartaflna hins vegar ekki breyst milli upptökutíma.  Þurrefnishlutur og 
sterkja breyttist ekki milli uppskerutíma og var það athyglisverð niðurstaða. 



Samspil milli yrkja og uppskerutíma fannst einungis í einni mælistærð, það er fjölda 
kartaflna með þvermál 45–55 mm.  Í þeim flokki hafði kartöflum af yrkjum ræktuðum af 
íslensku útsæði fjölgað um meira en helming, en einungis um 10% af yrkjunum, sem 
ræktuð voru af útsæði frá Hollandi. 

Annað samspil milli yrkja og uppskerutíma fannst ekki.  Það þýðir, að heildaruppskera 
jókst nokkurn veginn jafnmikið hjá hinum einstöku yrkjum milli upptökutíma og fjöldi í 
einstökum stærðarflokkum, utan þess eina, sem nefndur var hér á undan, breyttist á sama 
hátt.  Að þessu athuguðu var talið rétt að nota meðaltal uppskerutíma til að bera yrkin 
saman og verður það gert hér eftir.  Þannig eru yrkin borin saman í tólf samreitum. 

Eins og að framan segir, var útsæði mjög misstórt eftir yrkjum.  Í grófum dráttum má 
flokka það niður í tvennt.  Af yrkjunum Gullauga, Premier og Piccolo star var útsæðið 
mjög smátt, eins og áður segir, og tæpast heilbrigt af því síðastnefnda.  Af hinum sjö var 
útsæði aftur á móti stórt og mátti teljast vel útlítandi.  Gæði útsæðis höfðu greinileg áhrif 
á uppskeru úr tilrauninni. 

 

3. tafla.  Uppskera af einstökum yrkjum, meðaltal upptökutíma.  Yrkjum er raðað eftir 
uppskeru ferskra kartaflna.  Frítölur fyrir skekkju eru 97. 
 
 
Yrki Uppskera, fersk Kartöflur Þurrefni Sterkja Uppskera 
 g undir grasi t á ha fj. undir grasi % % t þe.á ha 
 
Matador 430 28,7 7,9 15,4 12,3 4,4 
Madeleine 327 21,8 5,3 16,4 12,8 3,6 
Riviera 321 21,4 5,7 18,1 14,5 3,9 
Belana 303 20,2 9,5 20,8 16,3 4,2 
Arrow 286 19,1 4,2 16,3 13,1 3,1 
Inova 254 16,9 7,2 19,4 15,1 3,3 
Sofia 224 14,9 7,2 17,6 14,4 2,6 
Gullauga 190 12,7 7,0 23,4 18,1 3,0 
Premier 182 12,1 4,6 20,9 16,1 2,5 
Piccolo star 141 9,4 5,0 18,5 14,4 1,7 

Meðaltal 266 17,7 6,3 18,7 14,7 3,3 
Staðalfrávik 50 3,3 1,3 1,2 0,9 0,6 
 

Munur milli yrkja í heildina var marktækur í öllum mældum eiginleikum.  Gegnir þar 
sama máli um heildaruppskeru, fjölda kartaflna alls og í einstökum stærðarflokkum og 
þurrefni og sterkju. 

Þegar hugað er að forsoðningu eru kartöflur af einni ákveðinni stærð hagnýtari en aðrar.  
Því verða hér birtar tvær töflur um stærðarflokkun.  Fyrri taflan sýnir fjölda kartaflna í 
hverjum stærðarflokki, en sú síðari þunga eftir flokkum. 



4. tafla.  Fjöldi kartaflna í einstökum stærðarflokkum, meðaltal uppskerutíma.  Yrkjum 
raðað eftir ferskri uppskeru.  Frítölur fyrir skekkju eru 97. 

 
 
Yrki Fjöldi kartaflna undir grasi, flokkaðar eftir þvermáli 
 > 55 mm 45–55 mm 35–45 mm < 35 mm alls 
 
Matador 0,6 2,1 2,8 2,4 7,9 
Madeleine 0,8 1,6 1,6 1,3 5,3 
Riviera 1,1 1,6 1,4 1,4 5,7 
Belana 0,2 1,0 3,7 4,6 9,5 
Arrow 0,7 1,3 1,4 0,8 4,2 
Inova 0,1 1,1 2,8 3,2 7,2 
Sofia 0,1 1,2 2,6 3,3 7,2 
Gullauga 0,2 0,9 2,6 3,3 7,0 
Premier 0,4 0,9 1,6 1,6 4,6 
Piccolo star 0,2 0,5 1,6 2,8 5,0 

Meðaltal 0,45 1,20 2,20 2,47 6,33 
Staðalfrávik 0,31 0,44 0,69 0,93 1,27 

 

 

5. tafla.  Kartöfluuppskera eftir einstökum stærðarflokkum, meðaltal uppskerutíma.  
Yrkjum raðað eftir ferskri uppskeru.  Frítölur fyrir skekkju eru 97. 
 
 
Yrki Fersk uppskera eftir stærðarflokkum, grömm undir grasi Meðalþungi 
 > 55 mm 45–55 mm 35–45 mm < 35 mm kartöflu, g 
 
Matador 103 184 113 30 54 
Madeleine 136 117 61 20 63 
Riviera 155 106 47 17 58 
Belana 29 73 136 64 32 
Arrow 117 106 51 13 68 
Inova 15 89 107 41 35 
Sofia 19 82 87 34 31 
Gullauga 18 53 82 40 28 
Premier 51 59 53 19 40 
Piccolo star 19 33 55 31 28 

Meðaltal 66,2 90,2 79,2 30,9 43,7 
Staðalfrávik 44,2 33,4 27,0 12,3 8,8 

 

Hér er þegar komin ástæða til að benda á yrkið Belana.  Það gengur næst Gullauga að 
þurrefnis- og sterkjuinnihaldi og þurrefnið í kartöflunum er meira en 20%.  Belana sýnist 
því hafa kosti, sem ættu að nýtast í framleiðslu á forsoðnum kartöflum.  Vilji menn hins 
vegar framleiða stórar grillkartöflur sýnist yrkið Riviera líklegt til þess með viðunandi 
þurrefni og mestan hluta uppskerunnar í kartöflum með þvermál meira en 55 mm. 



Vinnsluprófun, framkvæmd 

Öll uppskera af næststærsta flokknum (þvermál 45�55 mm) var tekin í vinnsluprófun.  
Af yrkinu Piccolo star var uppskera af þeim flokki ekki nógu mikil og það gekk því úr 
skaftinu.  Vinnsluprófun var því gerð á níu yrkjum. 

Færa má rök fyrir því, að skynsamlegt hefði verið, að taka í vinnsluprófun næsta 
stærðarflokk fyrir neðan (þvermál 35–45 mm), en ákveðið var að geyma þann flokk allan 
til útsæðis næsta vor, ef tilraunin yrði endurtekin, eins og reiknað hafði verið með. 

Eins og áður segir, voru níu yrki prófuð í 
þessari tilraun.  Sýni fengust fljótlega eftir 
uppskeru og voru þau geymd við góðar 
geymsluaðstæður (6–7°C og myrkur) fram að 
framkvæmd tilraunar í upphafi árs 2008. 

Verklegi þáttur vinnslunnar var unninn hjá 
fyrirtækinu „Hollt og gott“ að Fosshálsi í 
Reykjavík.  Þar voru 5 kg af hverju afbrigði 
skræld í kartöfluskrælingarvél fyrirtækisins en 
hún kemur frá endursöluaðilanum Jegerings í 
Hollandi, engar aðrar merkingar voru á vél.  
Hún er þó líklega gerð fyrir 12 kg og 
væntanlega af Duurland KS-12 gerð. 

Öll afbrigðin voru meðhöndluð á sama hátt.  
Um 5 kg voru sett í skrælara í 3 mínútur.  Í 
tveimur sýnum náði sýnastærðin þó ekki 5 
kílóum.  Sýnin voru vigtuð og mynduð fyrir 
og eftir skrælingu.  Eftir þetta var um 1,5 kg 
tekið og sett í tvo lofttæmipoka og pakkað 
loftþétt.  Mat var lagt á hversu vel kartöflur 
voru skrældar eftir þennan vinnslutíma og var 
kartöflum gefin einkunn, 100% eru mjög vel 
skrældar kartöflur, 90% skræling er góð og svo koll af kolli. 

Eftir að komið var aftur í tilraunaaðstöðu Matís voru pokar settir í gufuofn í rúmlega 30 
mínútur við 100°C og fulla gufu.  Pokarnir voru skoðaðir fyrir hitameðhöndlun og svo 
aftur eftir að búið var að kæla þá niður með ísvatni í kæliskáp yfir nótt.  Kartöflurnar í 
pokunum voru metnar eftir útliti, lit og hversu mikinn brúnan vökva var að finna í 
pakkningu en það er merki um ensímvirkni viðkomandi kartöfluafbrigðis. 

 

Vinnsluprófun, niðurstöður 

Eins og kemur fram í framkvæmdarhlutanum eru nokkrir þættir sem eru mikilvægir í 
vinnslu á skrældum kartöflum.  Lögun kartaflna þarf að henta til vinnslu, kartöflurnar 
þurfa að vera reglulegar að lögun og augu mega ekki liggja of djúpt.  Kartöflur þurfa að 
hafa lága ensímvirkni, auk þess að hafa hátt þurrefnisinnihald, hafa gott geymsluþol og 
gefa góða uppskeru við íslenskar aðstæður. 



6. tafla.  Niðurstöður úr vinnsluprófun.  Sama röð yrkja og áður. 

 
 
Yrki Þyngd kartaflna, grömm Nýting Skræling Litur* Brúnn 
 fyrir- eftir skrælingu % % (mat) vökvi 
 
Matador 4991 4211 84,4 90 Hv. Nei 
Madeleine 5006 4526 90,4 90 Gu. Gr. Aðeins 
Riviera 5016 4416 88,0 90 Gu. Hv. Nokkur 
Belana 4970 4296 86,4 95 Gu. Nei 
Arrow 4379 3956 90,3 95 Hv.Gr. Nei 
Inova 4992 4670 93,5 90 Gu.Gr. Aðeins 
Sofia 4993 4448 89,1 95 Gu.Gr Nei 
Gullauga 4168 3838 92,1 70 Gu.Hv.Gr. Töluverður 
Premier 3173 2979 93,9 80 Gu.Gr. Nokkur 
*Hv = hvítar, Gu = gular, Gr = grænar. 
 

Nýting eftir 3 mínútna skrælingu í vél var á bilinu 84,4% til 93,9%.  Í öllum sýnum nema 
tveimur voru 5 kíló skræld, en minni sýni ættu varla að koma að sök, þar sem vél var gerð 
fyrir mun meira magn.  Sofia, Arrow og Belana afbrigðin voru metin best skrældu 
afbrigðin eftir 3 mínútna skrælingu.  Hins vegar gáfu þessi afbrigði nokkuð mismunandi 
nýtniniðurstöður; Arrow gaf 90,3% nýtingu, Sofia gaf 89,1% nýtingu og Belana var með 
lökustu nýtinguna eða 86,4%. 

 

 

 

 

 

 

 

 

 

 

 

 

Við hefðbundna vinnslu fer skræling oft fram í tveimur þrepum þar sem fyrst er gróf 
skræling og svo fínni.  Oft er leitast við að gera kartöflur einsleitar en ekki var horft á það 
í þessu verkefni, fyrir utan að stærðarflokka kartöflur í upphafi og nota aðeins einn 
stærðarflokk við þessa tilraun. 

 

Greinilegur litamunur á afbrigðum.  Riviera, Sofia og Belana eftir hitameðhöndlun. 



Það vakti nokkra athygli hversu mikill litarmunur var á milli kartöfluafbrigða, þótt horft 
væri framhjá grænleitu kartöflunum.  Belana afbrigðið gaf mjög gular kartöflur á meðan 
Arrow og Matador kartöflurnar voru hvítar.  Einnig voru sum afbrigði með mjög mislitar 
kartöflur, Riviera afbrigðið gaf hvítar og gular kartöflur, auk þess að innihalda fjölmargar 
grænar.  Það sama var uppá teningnum hjá Gullauga. 

Ensímvirkni getur verið afar mismunandi í kartöflum og hafa komið upp vandamál, þar 
sem brúnn vökvi myndast við vinnslu og er hann ekki æskilegur í pakkningar.  Þekkt eru 
tilvik þar sem þessi vökvi hefur verið til vandræða við gerð rétta eins og kartöflugratíns.  
Íslensku afbrigðin Premier og Gullauga höfðu brúnan vökva í pakkningunum, en auk þess 
var nokkur vökvi hjá Riviera afbrigðinu.  Einnig var vottur af vökva hjá Inova og 
Madeleine afbrigðunum. 

Engin suðurýrnun kom fram við suðu enda pokar vel lokaðir.  Öll afbrigðin virtust þola 
hitunina vel.  Kartöflurnar héldu lit sínum og lögun og ekki varð vart við sýnilegar 
gæðabreytingar. 

Þau afbrigði, sem eru ræktuð í stórum stíl hér á landi (Premier og Gullauga), komu einna 
verst út.  Hvorugt þeirra var nægilega vel skrælt eftir 3 mínútur, en að vísu var nýtingin 
góð og hefði eflaust mátt skræla þau í lengri tíma.  Gullauga hafði hins vegar mjög djúp 
augu, en það hefði þýtt töluvert meiri skrælingu til að kartöflurnar væru tilbúnar til 
neyslu.  Oft verður að leysa þetta í vinnslu með því að handskera augað úr. 

Belana afbrigðið leit mjög vel út, enginn brúnn vökvi í pakkningu og kartöflurnar fallega 
gular og vel skrældar, en nýtingin var 86,4%.  Matador og Arrow eru einnig afbrigði sem 
vert væri að skoða nánar, bæði afbrigðin gáfu óvenju hvítar kartöflur, en Arrow var með 
heldur betri nýtingu. 

 

Ályktanir 

Mismunandi áburður á kartöflur hafði hvorki áhrif á uppskeru, þurrefnishlut né sterkju í 
þessari rannsókn.  Mismunandi sprettutími hafði að sjálfsögðu áhrif á uppskeru og 
stærðarflokka kartaflna, en hvorki á þurrefnishlut né sterkju.  Afgerandi munur var hins 
vegar í öllum mældum atriðum milli yrkja. 

Vinnsluprófun sýndi, að þau yrki, sem mest eru ræktuð hér (Premier og Gullauga), henta 
illa til framleiðslu á forsoðnum kartöflum.  Bæði einkennast þau af mikilli ensímvirkni og 
Gullauga hefur auk þess mjög djúp augu og er erfitt í skrælingu. 

Næst kemur að því að draga fram fyrirvara.  Hér fjöllum við um niðurstöður einungis 
einnar tilraunar.  Til að styrkja þessar niðurstöður er nauðsynlegt að endurtaka hana, helst 
á fleiri en einum stað og nota staðlað útsæði. 

Með þessum fyrirvara leyfum við okkur þó að mæla með yrkinu Belana sem hráefni í 
forsoðnar kartöflur.  Það gefur þurrefnisríkar kartöflur með litla ensímvirkni, margar 
kartöflur undir grasi og meginhluta þeirra í æskilegum stærðarflokki. 



 

Þakkir 

Auk þeirra, sem nefndir eru í texta, viljum við færa þeim Sigríði Dalmannsdóttur og 
Margot Backx bestu þakkir fyrir aðstoð við upptöku og flokkun. 

